
B  3831

Suppliment tal-Gazzetta tal-Gvern ta’ Malta Nru. 19,489, 27 ta’ Ottubru, 2015
Taqsima  B

____________________________________________________________________

A.L. 356 tal-2015

ATT DWAR L-EDUKAZZJONI
(KAP. 327)

Ir-Regolamenti tal-2015 biex jemendaw 
ir-Regolamenti tal-Valutazzjoni tal-Università

BIS-SAĦĦA tas-setgħat mogħtija lilu bl-artikoli 74 (5) u 75 (6) tal-Att dwar 
l-Edukazzjoni (Kap. 327), il-Kanċillier tal-Università ta’ Malta ppromulga dawn 
ir-regolamenti magħmula mis-Senat tal-Università ta’ Malta bis-saħħa tas-setgħat 
mogħtija lilu bl-artikoli 75 (3) u 79 (b) ta’ dak l-Att:

It-Titlu 

1. Dawn ir-regolamenti jistgħu jissejħu bħala r-Regolamenti tal-2015 biex
jemendaw ir-Regolamenti tal-Valutazzjoni tal-Università u għandhom jinqraw u 
jinftiehmu bħala ħaġa waħda mar-Regolamenti tal-Valutazzjoni tal-Università, 2009, 
ippubblikati bħala Avviż Legali 274 tal-2009, li minn hawn ‘il quddiem jissejħu “ir-
regolamenti prinċipali”.

L-Applikabilità 

2. Dawn ir-regolamenti għandhom japplikaw mid-19 ta’ Ġunju, 2015 ’il
quddiem.

L-Emenda għar-regolament 28 tar-regolamenti prinċipali

3. Minflok it-titlu tar-regolament 28 tar-regolamenti prinċipali għandu jidħol
dan li ġej:

“L-Assenza mill-eżamijiet jew assenjamenti jew dissertazzjonijiet mhux 
imdaħħla għall-valutazzjoni”

4. Minflok il-paragrafu (1) tar-regolament 28 tar-regolamenti prinċipali
għandu jidħol dan li ġej:

“28. (1) Meta l-istudenti jkunu assenti mill-eżamijiet li jsiru jew f’Jannar 
jew f’Mejju/Ġunju għal raġuni li s-Senat jikkunsidra bħala valida, huma għandhom 
jitħallew jagħmlu l-eżami/jiet fis-sessjoni riparatorja ta’ Settembru qisu l-ewwel darba.  
Każijiet ta’ studenti li jissottomettu ċertifikati mediċi biex ikopru assenzi minn numru 
eċċessiv ta’ eżamijiet fl-istess sessjoni jistgħu jiġu kkunsidrati minn bord maħtur mis-
Senat għal dan l-iskop, bil-ħsieb li jiġi determinat jekk dawn l-assenzi ripetuti humiex 
ġustifikati. F’każi bħal dawn, dan il-bord għandu javża lill-Fakultà dwar l-azzjoni 
xierqa li tista tittieħed, inkluż l-għoti ta’ appoġġ lill-istudenti bona fide.

5.  Il-paragrafu (3) li ġej għandu jidħol wara l-paragrafu (2) tar-regolament 28 
tar-regolamenti prinċipali:

“(3) Meta l-mod ta’ valutazzjoni huwa permezz ta’ dissertazzjoni, id-data 
ta’ meta għandha tiddaħħal d-dissertazzjoni għandha tiġi stabbilita mill-Fakultà. Is-
sottomissjoni tad-dissertazzjonijiet wara din id-data u mingħajr il-permess speċifiku 
tal-Fakultà għandu jirriżulta fi tnaqqis ta’ marki kif deċiż mill-Bord tal-Eżaminaturi. 
Talbiet mill-istudenti għall-estensjonijiet jistgħu jingħataw mill-Bord tal-Fakultà 
jew mis-Senat skont ir-regolamenti applikabbli. Il-Bord tal-Eżaminaturi għandu 
jikkunsidra l-perijodu ta’ estensjoni u jista’ jiddeċiedi dwar tnaqqis ta’ marki.”

L-Emenda għar-regolament 44 tar-regolamenti prinċipali

6.  Minflok il-paragrafu (4) tar-regolament 41 tar-regolamenti prinċipali 
għandu jidħol dan li ġej:

“(4) Record ta’ kwalunkwe reat u l-penali imposti mill-Bord tad-Dixxiplina 
tal-Valutazzjoni tal-Università li jinkludu waħda jew aktar minn dawn li ġejjin:

(a)	 tkeċċija mill-Università;
(b)	irtirar imġiegħel minn kors;
(c)	 irtirar ta’ rikonoxximent tal-Università; or
(d)	sospensjoni mill-Università għal tliet snin jew aktar,

għandhom jinżammu mill-Università u għandhom ikunu nklużi fit-traskrizzjoni tar-
rekord akkademiku tal-istudent.  Din l-informazzjoni tista’ tiġi żvelata lil terzi persuni 
fuq talba ta’ dawn it-terzi persuni, mingħajr ma l-permess tal-istudent ikun meħtieġ.”

7.  Il-paragrafu (5) li ġej għandu jidħol wara l-paragrafu (4) tar-regolament 44 
tar-regolamenti prinċipali:

“(5) Il-pieni kollha għajr dawk speċifikati fil-paragrafu (4) ta’ dan ir-regolament 
li huma imposti mill-Bord tad-Dixxiplina tal-Valutazzjoni għandhom jinżammu mill-
Università fir-reġistri tagħha imma m’għandhomx ikunu inklużi fil-traskrizzjoni tar- 
rekord akkademiku tal-istudent jew ikunu żvelati lil terzi persuni mingħajr il-permess 
speċifiku tal-istudent.”

